
Un observatorio para o xornalismo social 
 
 

A constitución dun sistema institucional democrático foi precedida e 
condicionada historicamente pola existencia dunha sociedade civil cun 
importante grao de autonomía respecto das institucións do Estado. É o 
que permitiu a aparición do fenómeno da opinión pública, e tamén o de-
senvolvemento dun sistema informativo independente, en interacción 
coa opinión pública (os medios crean opinión, pero esta orienta e condi-
ciona á súa vez aos medios).  

A importancia dos medios de información fixo que, unha vez consoli-
dado o sistema institucional baseado na separación de poderes, identifi-
cados de acordo con Montesquieu como lexislativo, executivo e xudicial, 
se lle aplicase á Prensa, daquela o único medio de información xeral, o 
cualificativo de cuarto poder.  Esta denominación xa  presupón, de for-
ma quizais inconsciente, un cambio de rol, porque como mediador in-
terno da sociedade civil e voceiro desta fronte ás institucións, o sistema 
informativo non sería propiamente un poder, senón un instrumento de 
control, un contrapoder. 

Podemos dicir que o desenvolvemento interno da civilización occi-
dental, antes xa da súa conversión en civilización tecnolóxica planeta-
ria, manifesta tendencias dexenerativas polas cales os medios informa-
tivos se independizan relativamente da sociedade civil, desenvolvéndose 
un sistema oligopólico no que a información, en canto producto de em-
presas sometidas coma o resto do sistema económico a fortes tenden-
cias de concentración-internacionalización, pasa de ser aparato media-
dor a aparato de intervención unidireccional do poder concentrado so-
bre a sociedade, que agora se caracteriza como sociedade de masas, a 
cal perdeu, alomenos en parte, a autonomía que tiña a sociedade civil 
no nacemento da modernidade. 

A democracia ten hoxe en día, con repercusións globalizadas, pro-
blemas  que derivan do seu espallamento a áreas diferentes do medio 
cultural, social e económico no que naceu, e problemas derivados das 
transformacións económicas e tecnolóxicas experimentadas polo 
conxunto da Civilización. Estas dúas clases de dificultades superpóñen-
se,  afectan dalgunha maneira a toda a humanidade, e esixen unha res-
posta  tan global como as súas causas. 

Aínda que de forma menos dramática que no Terceiro Mundo, no ca-
so concreto de Galicia temos tamén unha superposición de problemáti-

cas de diferente orixe. Por unha banda, o carácter periférico dentro do 
mundo occidental, xa que Galicia se modernizou con gran demora e de 
forma en parte pasiva. Isto produce un desenvolvemento deficiente da 
interacción entre sociedade civil e sistema institucional (persistencia de 
fenómenos propios de situacións periféricas e de dualidade cultural co-
ma o caciquismo), insuficiencia que se manifesta na incapacidade dos 
medios para funcionar como contrapoder do poder político. Pola outra, 
como no resto do mundo, os efectos da inundación por sorpresa da glo-
balización, que veñen coroar un longo proceso de concentración de po-
der económico e comunicacional. 

A iniciativa de constitución dun Observatorio Galego dos Medios de 
Comunicación (OM) é unha resposta desde Galicia a esta problemática, 
integrada nun movemento global de resposta ás ameazas da desinfor-
mación e da manipulación informativa. Este duplo carácter afecta tanto 
ao funcionamento, autónomo pero coordinado globalmente, como aos 
medios sometidos a observación: galegos, estatais ou mundiais. Conecta 
así cos obxectivos da rede mundial Media Watch Global, constituída por 
iniciativa dos participantes no II Foro Social Mundial: contribuír a darlles 
poder aos cidadáns para analizar e cuestionar os medios de comunica-
ción, e loitar por un xornalismo ético no ámbito local, nacional e inter-
nacional. No noso caso, mediante unha estructura participativa axeitada 
ás condicións de Galicia e ao desenvolvemento da súa sociedade civil. 

Xurdida dentro do Colexio Profesional de Xornalistas de Galicia, esta 
iniciativa ten polo tanto carácter aberto: diríxese a todas as entidades e 
persoas que comparten o obxectivo da promoción e defensa, a escala 
local e global, dun sistema de información libre, veraz, plural, completo 
e interactivo, integrado nun Sistema de Comunicación Social axeitado ás 
necesidades dunha sociedade civil autónoma, en harmonía cun sistema 
institucional democrático. Máis polo miúdo, os obxectivos concrétanse 
en tres grandes bloques:  
 
Producir información sobre os medios de comunicación 
 

Seguimento continuado dos medios: detección e denuncia de distor-
sións, ocultacións de información, invención de falsas realidades; identi-
ficación de sesgos, criterios de selección de contidos, modos de tratar a 
información, etc.; Identificación das características permanentes de ca-
da medio, dos sesgos informativos, da orientación ideolóxica, dos inte-
reses defendidos, da temática preferente, etc. Isto con independencia 
da lexitimidade desas características, de maneira que o obxectivo non é 
só nin principalmente formular “denuncias”, senón facer que o receptor 
da información estea informado sobre o sistema que o informa e sobre 
cada unha das súas compoñentes; Análise estrutural das causas das ca-

racterísticas detectadas, tanto directas e internas aos medios, como de 
orde económica, política, social ou tecnolóxica de carácter xeral. 
 
Servir de foco de converxencia da Sociedade Civil, para unha alianza es-
tratéxica entre: 
   

 Os profesionais da información responsábel, quérese dicir, os 
xornalistas que reclaman o dereito a cumprir honestamente 
unha función esencial para o sistema democrático e para a exis-
tencia dunha sociedade civil autónoma. 

 A cidadanía activa, quérese dicir, os receptores de información –
considerados como cidadáns e non como meros consumidores de 
información- que amosan a súa predisposición a intervir no con-
trol da calidade da información que se lles fornece. 

 Os creadores-produtores do discurso teórico (analítico e pro-
gramático) sobre o Sistema Informativo –no ámbito da Universi-
dade e da investigación-: democratización informativa, media-
ción cualificada, criterios deontolóxico-profesionais, propostas 
de carácter xurídico, iniciativas políticas ou sociais, utilización 
axeitada da tecnoloxía, etc. 

 
Actuar como voceiro desa alianza, e chegar á opinión pública para: 
 

 Sensibilizala de forma xeral, permanente e crecente sobre a im-
portancia do Sistema Informativo e a necesidade dunha vixilan-
cia cívica sobre do mesmo. 

 Mobilizala cando sexa pertinente, a favor de posíbeis melloras 
concretas, corrección de deficiencias, ou de solucións, e  rexei-
tamento de abusos. 

 
 

O VALOR SOLIDARIO DA INFORMACIÓN 
 

Nesa ruta establecemos a posta en funcionamento de grandes debates 
ou foros de análise e discusión, centrados en modelos de comunicación al-
ternativa sobre realidades sociais que están e seguirán estando nas axen-
das públicas, e teñen un tratamento deficitario nas axendas mediáticas. 
As necesidades das persoas. Velaí o obxectivo cara ao que debe orientar 
o xornalismo a súa función de informar. O que comporta entendela non 
só como a que desvela as causas que provocan acontecementos, poñen-
do a proba o xornalista a súa capacidade de mediación. Tamén ha ter 
que localizar e ofrecer as solucións que agardan as persoas afectadas 
por esas necesidades. 

Recalcaremos, xa que logo, o valor solidario da noticia por riba do 
seu valor de uso, que é susceptíbel de ser entendido tanto en positivo –a 
utilidade social da noticia/información, ou o xornalismo de servizo– co-
mo en negativo –a súa dimensión económica, á que unha empresa supe-
dita a dimensión social–. O xornalismo afinará así os seus niveis de me-
diación, nunha dupla e interactivada dirección: satisfai a demanda in-
formativa das persoas que teñen unhas determinadas necesidades, e es-
tablece á súa vez un ámbito público de deliberación sobre as mesmas, 
propiciando a solidariedade pública cos afectados. 

Habermas recoñece a solidariedade como proba da comprensión da di-
ferenza. Ha ser esta unha cuestión clave á hora de entendermos o papel 
do xornalismo no medio dunha sociedade que, por mor das revolucións 
científica e tecnolóxica,  cada vez se fai máis complexa. E talvez por iso, 
máis insolidaria, pois que esa complexidade obedece sobre todo ás radi-
cais transformacións que está a experimentar o sistema polo que se viñe-
ron rexendo até agora as relacións humanas. A idea de globalización remi-
te, non o esquezamos, tanto a unha estrutura ideolóxica que ten na rotu-
ra de fronteiras económico/financeiras a súa cancha máis operativa, como 
a unha estrutura virtual que se nos presenta contraditoria: favorece a 
multiplicación de ámbitos comunicativos, pero á súa vez está suxeita a 
fórmulas de control que invalidan con frecuencia o potencial comunicati-
vo. Tamén está moi condicionada pola tendencia á concentración de me-
dios e contidos informativos. 

Seguindo coa percepción que Habermas ten da solidariedade, aos 
xornalistas formúlaselles o reto de acertar en satisfacer as necesidades 
dunha nova sociedade en formación –a que entendemos como a da In-
formación e o Coñecemento-, que se manifesta paradoxalmente en dúas 
dimensións aparentemente opostas: aquela que Manuel Castells di que 
responde á lóxica de fluxos, que para nada ten en conta a diferencia e a 
diversidade como valor social, e aqueloutra que responde polo contrario 
á lóxica de lugares –aceptando a realidade de sociedades e pobos cultu-
ralmente plurais, na que se dá importancia aos valores humanos que es-
tán universalmente recoñecidos, e que teñen na liberdade de expresión, 
de prensa e de información o seu substrato vital. Entre eses valores está 
o da solidariedade. 

Os xornalistas que asumen esa dimensión normativa dos valores nos 
que asenta o noso sistema de convivencia, e utilizan a información como 
materia prima e como proceso condutor/distribuidor de coñecementos e 
mensaxes solidarias, convértense de feito en axentes de transformación e 
reconciliación. O que significa unha ruptura en toda regra do seu carácter 
de meros notarios da actualidade, pois que están abocados a comprome-
terse na acción solidaria. Conseguirano na medida en que renuncien a 
quedaren reducidos a simples recreadores/descritores de realidades que 



Luis Álvarez Pousa, Un observatorio para o xornalismo social    11 

Comunicación e Cidadanía (2007|1) 

inflúen na marcha das sociedades e nas vidas das persoas. A complexidade 
na que se manifesta o mundo de hoxe obriga os xornalistas a ir máis alá 
dos feitos ao encontro coa verdade, renunciando a fórmulas escapistas, 
de ritual, que os descomprometen. Unha ideoloxía esta última –podemos 
identificala como a do profesionalismo-, que desconecta ao xornalismo da 
súa función social e solidaria, perdendo consistencia mediadora. 

En lugar diso, terán que esforzarse os xornalistas en revalorizar o xorna-
lismo como profesión, reconquistando a súa condición de intermediarios ne-
cesarios. O que comporta reconquistar a súa autonomía, a súa autoría, con-
dición imprescindíbel para recuperar a credibilidade social, sen a que moi 
dificilmente poderían influír nos procesos de cambio e transformación aos 
que se deben eles e tamén os seus medios. Como conseguilo? 

Sendo fieis, en primeiro lugar, aos principios que fundamentan a cultu-
ra xornalística –aquela que lles demanda unha vocación de servizo público-
, e aos principios éticos que fundamentan as súas obrigas morais de base 
solidaria, e aqueloutras que derivan da necesidade de poñer a proba en 
cada proceso informativo a estratexia operativa que mellor garanta e op-
timice a busca dilixente da verdade. En segundo lugar, cualificando ese 
proceso de mediación, o que comporta diferenciar información de coñe-
cemento. A verdade informativa nunca se identifica coa manifestación físi-
ca dos feitos. Só a podemos deducir cando, botando man da metodoloxía 
propia das ciencias sociais, que fai do xornalista un experto nos saberes 
temáticos e nas técnicas profesionais, a información chega á sociedade 
convertida en coñecemento. Demostrando entón que o xornalismo é tamén 
un modo diferenciado de coñecemento. 

No modelo actual de sociedade, o dereito fundamental da cidadanía 
á información redobra os seus niveis de esixencia, porque as demandas 
van alén do nivel do suceso narrado, que viña sendo escriturado/ visua-
lizado en datos, requirindo da autoría dos profesionais/ produtores de 
opinión para que afonden no proceso que deu lugar ao suceso. Este úl-
timo é de natureza informativa, en tanto que a do proceso está inevita-
belmente ligada ao coñecemento. Coñecer e dar sentido teñen así unha 
mesma raíz na concepción e na práctica do xornalismo que demanda a 
sociedade da información e do coñecemento. 

Darlle sentido a un mundo en transformación, que se manifesta com-
plexo e perplexo en medio dun mar de contradicións, é o obxectivo en abs-
tracto. Abordalo nas súas múltiples manifestacións, que en grande medida 
acaban visualizadas de maneira conflitiva en sociedades e colectivos de moi 
diversa configuración xeopolítica e cultural, é o obxectivo concreto. 

A día de hoxe, a globalización aproveita a revolución tecnocientífica 
para consolidar un mundo parcelado, desigual, que expulsa do seu seo a 
cantos non dean a talla na contribución que se espera deles nos índices 
de produtividade. A exclusión faise de maneira selectiva por zonas e por 

países, pero tamén por colectivos e grupos sociais. Calquera proposta 
reequilibradora pasa imperiosamente polos poderosos do G-8, que a ca-
libran en función dos custos e non das urxencias humanitarias, que son 
moitas: pobreza, catástrofes naturais, medio ambiente, enfermidades 
como a sida ou a malaria, fames, secas, cambio climático, desenvolve-
mento salvaxe, éxodos masivos en zonas de conflito, guerras tribais e 
guerras pola hexemonía do petróleo… As traxedias que sofren pobos e 
continentes enteiros, como África, quedan a desmán, son incómodas, e 
só merecen un trato paternalista por quen ten ao seu servizo ao Banco 
Mundial, ao FMI e á Organización Mundial do Comercio, que son o verda-
deiro goberno do mundo. 

Os medios de comunicación non poden manterse á marxe. As tecno-
loxías que fan posíbel a consolidación dun sistema económico/ financei-
ro que basea a súa fortaleza na superación de fronteiras e na vampiriza-
ción da ecoloxía social, serven tamén para crear contrafluxos que vir-
tualicen a idea de que outro mundo é posíbel. Terán que establecer 
complicidades coas redes sociais que tamén se crean a partir da posta 
en valor do que dá de si a confluencia entre as infraestruturas tecno-
lóxicas e as mediáticas. 

Un xornalismo reactualizado, ou revalorizado segundo o que xa que-
da exposto, non pode eludir o que está no cerne da súa razón de ser: 
converterse nun instrumento e nunha poderosa vía de integración social. 
Empezando por construír unha comunicación para a paz e a cooperación 
ao desenvolvemento, sen a que as ONGs e os movementos altermundia-
listas, así como outras moitas redes humanitarias, non poderían levar a 
cabo os seus programas e as súas campañas de concienciación e reivin-
dicación. Seguindo por canto significa avanzar na busca de solucións a 
problemas estruturais, e a outros máis puntuais pero que non son senón 
a supuración daqueles, que case sempre deparan traumáticos procesos 
de pauperización e exclusión. 

Iso é política. Da boa. Como non podía ser doutra maneira. De que 
se acoplen información e necesidades humanas, as diferentes realidades 
sociais e a comunicación xornalística que lles dá sentido, cumprirase o 
dereito que a cidadanía ten a producir e recibir información veraz, plu-
ral e de calidade. Que é tanto como facer posíbel a creación de espazos 
deliberativos, que son os que permiten a creación dunha sólida e frutí-
fera opinión pública. Será cando producir e difundir noticias se identifi-
que na práctica con producir e difundir calquera coñecemento do mun-
do social, sempre en clave solidaria. 

OS FOROS PARA O XORNALISMO SOCIAL 
 

No Observatorio Galego dos Medios estamos convencidos de que é 
con esa mirada solidaria, comprometida, non neutral e política, como 
medios e xornalistas revalidan a súa  función mediadora nunha socieda-
de cada vez máis fragmentada. Nela, cada vez teñen máis presenza au-
tónoma os colectivos de persoas que, tendo os seus integrantes unha se-
rie de intereses comúns e organizándose en base á consecución dun 
mesmo tipo de obxectivos, interveñen no espazo público e queren fa-
cerse escoitar a través dos medios de comunicación. Poden converterse 
moitos deles en plataformas reivindicativas de acordo coas súas necesi-
dades vitais e/ou sociais, e consolidan o seu status reforzando a súa iden-
tidade grupal ante os diferentes actores revestidos de poder: autoridades 
públicas, medios de comunicación, etc. 

Atendelos nas súas especificidades, na súa diferenza, é a base do 
Xornalismo Social que, malia que resulte sorprendente, aínda está ini-
ciando a súa andadura nos planos de estudo e investigación académica. 
Dicimos sorprendente, por canto que se algunha especialización ten va-
lor no xornalismo, esa é a que en última instancia acaba conformando e 
cualificando o coñecemento que a cidadanía adquire e ten dunha de-
terminada realidade social, política, económica ou cultural. E iso é tan-
to coma dicir que capacita ao cidadán para construír o seu propio xuízo 
de valor, poñelo en relación co dos demais, e en función do que dea de 
si esa confrontación deliberativa, actuar en consecuencia. É no que se 
substancia a democracia participativa. 

Abrimos por iso un Seminario Permanente dedicado ao Xornalismo So-
cial, desde o que programar cursos e foros de debate coma os celebrados 
sobre Comunicación e Xénero, Comunicación e Discapacidades, Comunica-
ción e Xuventude ou Comunicación e Persoas maiores. Ao mesmo tempo, 
procedemos a analizar a maneira que teñen os medios de abordar a infor-
mación relacionada con cadanseu dos colectivos citados. A estes foros, que 
se desenvolven na rede e teñen unha xornada presencial para o debate e a 
redacción de conclusións, seguirán outros xa en fase de programación para 
este ano. En concreto, os relacionados co Voluntariado, as Minorías étnicas 
e os Menores de idade. No deseño dos mesmos priorizamos os obxectivos 
que concreto deseguido: 
 

 Reflexionar sobre a función social dos medios na sociedade actual, 
afrontando o fenómeno da comunicación de masas en relación co 
mundo dos coñecementos especializados e cos procesos de frag-
mentación e segmentación social. Ámbitos do global e do local: so-
ciedades da información que atendan ás necesidades humanas. 

 Analizar e valorar a participación dos medios de comunicación 
na construción da cidadanía e das identidades sociais, así como 
o potencial rehabilitador  que para os propios medios (escritos, 
audiovisuais, electrónicos na rede) comporta a entrada das or-
ganizacións da sociedade civil nas súas respectivas axendas xor-
nalísticas. 

 A abordaxe sistemática dos novos actores sociais –o terceiro sec-
tor- na súa interacción cos medios e cos xornalistas, establecen-
do pautas teóricas e procedimentais que visualicen e plasmen na 
práctica a transversalidade (política, economía, cultura, ocio e 
deportes…) do xornalismo social.   

 Desenvolver a metodoloxía de investigación –a investigación de solu-
cións- e as técnicas que poden optimizar o proceso de comunicación 
non só entre as organizacións da sociedade civil e os propios medios, 
tamén entre elas mesmas e cos demais actores sociais. 

 Todo o anterior comporta deseñar unha estratexia que leve a que 
os medios asuman a necesidade de xerarquizar o eixe social na or-
ganización das redaccións e na dos seus contidos, explorando así a 
súa articulación na axenda diaria en igualdade de importancia co 
tándem político-económico. Ao tempo, permitirá redefinir a fun-
ción social e a autoría profesional dos xornalistas. 

 En suma: que o xornalismo aporte unha visión máis ampla da 
realidade social que axude á construción dunha sociedade máis 
inclusiva e participativa. 

   
A práctica xornalística está moi contaminada pola tendencia a secun-

dar as grandes falacias do noso tempo, que se somete aos paradigmas ou 
fetiches da modernidade. E de entre eles, os da velocidade e a cultura do 
efémero, aos que lles saca rendemento a ideoloxía consumista da globali-
zación. Unha vez integrada esa ideoloxía, será utilizada para facela inse-
parábel do mito do progreso, presentándoo baixo outra falacia: todo o 
que se move no mundo e fai do tempo aínda non consumido a súa verda-
deira razón de ser, progresa. A historia e os seus métodos de indagación 
sobre a verdade dos acontecementos –non outra cousa está obrigado a 
conseguir o xornalismo- perden todo o seu sentido e funcionalidade, fa-
cendo frutificar entón outra falsa idea: a de que nada está quieto porque 
nada é verdade. 

As repercusións que estas falacias teñen para o xornalismo son bru-
tais. Son as que lle dan razón de ser á información/espectáculo, a iso 
que demos en chamar infoentretemento, que prioriza a escenografía en 
prexuízo do método, a velocidade e o directo en detrimento da contex-
tualización e da análise, o protagonismo de personaxes e non o de per-
soas, dramatizando os feitos para o impacto rápido e o consumo de sen-

sacións. Non só exclúe das axendas dos medios a quen máis precisa de-
les para facerse visíbeis na diferenza. Tamén fai inviábel o diálogo entre 
os distintos actores da sociedade, privilexiando aos que teñen poder.  

Diante do panorama descrito, unha das saídas ha consistir na viraxe que 
se tenta dar poñendo en valor a práctica do xornalismo social, que é o que 
emparenta de maneira máis clara e eficaz co xornalismo de anticipación e 
de solucións. Ao tempo, contribuirase a que a definición e configuración 
teórico/práctica do xornalismo social entre con status disciplinar propio 
nos planos de estudo dos centros de formación universitaria. Introducindo 
neles o debate a prol dun xornalismo cívico e solidario. 

As ponencias, comunicacións e debates que lle deron corpo a cada 
un dos Foros organizados a través da rede, primeiro, e nunha xornada 
presencial de conclusións, máis tarde, conforman un corpus teóri-
co/argumentativo e testemuñal de gran valor para contribuír canda ou-
tros estudosos e activistas sociais a facer realidade os obxectivos rese-
ñados. A variedade de enfoques, que amosan sen dúbida a pluralidade 
dos e das participantes, abre así mesmo un campo interactivado de re-
lacións intelectuais e profesionais, que sen dúbida han producir avances 
no tratamento xornalístico dos grandes temas sociais. Por iso dámoslles 
saída nesta publicación que se estrea cos monográficos que o lector ten 
xa nas súas mans. Benvidos. 

